
Верш Рыгора Барадуліна “Трэба дома бываць часцей” лічыцца адным з найбольш вядомых твораў паэта. На маю думку, гэты верш – лейтматыў яго творчасці. Менавіта таму я і выбраў цытату з гэтага верша для напісання свайго эсэ. Як вядома, Барадулін рана страціў бацьку, які загінуў на Вялікай Айчыннай вайне ў партызанскім атрадзе, таму Рыгор стаў адзіным мужчынам у хаце. Ці быў у юнака маральны выбар пакінуць маці, забыць пра яе, калі ён зляцеў з роднага гнязда? Лічу, што не. З гэтай нагоды радкі верша “Трэба дома бываць часцей, // Трэба дома бываць не госцем” нясуць не толькі наказ для нас, маладога пакалення, ніколі не забываць роднага дому, больш за тое, Айчыны, але і сцвярджэнне ўласнага маральнага выбару стаць для маці надзейным плячом, памятаць дом, у якім вырас, вяртацца ў яго ўсё сваё жыццё, каб не забыць, падтрымаць самага дарагога блізкага чалавека і “Каб душою ты стаў чысцей // І не страціў святое штосьці”. Такім чынам, я прыходжу да думкі, што верш Рыгора Барадуліна “Трэба дома бываць часцей” – гэта жыццёвае крэда сапраўднага Сына і Патрыёта, для якога паняцці “Маці” і “Айчына” з’яўляюцца найвялікшай чалавечай каштоўнасцю.
